
ВЫПРАЦОЎКА ПУНКТУАЦЫЙНЫХ УМЕННЯЎ НА УРОКАХ БЕЛАРУСКАЙ МОВЫ Ў СУВЯЗІ З ВЫВУЧЭННЕМ ПАРАЎНАЛЬНЫХ ЗВАРОТАЎ.

У школьным курсе беларускай мовы пунктуацыя вывучаецца ва ўзаемасувязі з сінтаксісам і на яго аснове [Яленскі 2007, с. 329]. Чаму ж існуе цесная сувязь пунктуацыі з сінтаксісам? Абумоўлена гэта самой прыродай пунктуацыі, бо большасць правіл пунктуацыі мае сінтаксічнае тлумачэнне і апісваецца з дапамогай сінтаксічных тэрмінаў. Таму важна пры навучанні пунктуацыі, пры выпрацоўцы пунктуацыйных уменняў працаваць па прынцыпе: правіла – дзеянні па яго прымяненні – практыкаванні для трэніроўкі. Толькі на аснове сінтаксісу ў вучняў выпрацоўваюцца навыкі расстаноўкі знакаў прыпынку, іх асэнсаванне, калі пунктуацыйныя навыкі выпрацоўваюцца не пасля вывучэння правіла, а ў працэсе яго вывучэння. 

Методыка выпрацоўкі пунктуацыйных уменняў у школьнікаў з’яўляецца даволі складанай задачай для настаўнікаў беларускай мовы. Паэтапная праца павінна ствараць умовы для выпрацоўкі ўстойлівых пунктуацыйных навыкаў, а кожны папярэдні этап павінен служыць асновай для новага. Менавіта таму намаганні настаўнікаў павінны быць накіраваны на граматнае тлумачэнне расстаноўкі знакаў прыпынку пры пэўнай моўнай з’яве. 

Так, пры тлумачэнні тэм "Параўнальны зварот", "Знакі прыпынку пры параўнальных зваротах" настаўнік спачатку павінен даць дзецям звесткі пра параўнанне, моўныя сродкі параўнання, потым звяртае ўвагу вучняў на паняцці "параўнальны зварот", адзначаючы яго сінтаксічную прыроду, а затым паступова пераходзіць да тлумачэння расстаноўкі знакаў прыпынку пры параўнальных зываротах. Праца па тлумачэнні дадзенай тэмы павінна праходзіць паэтапна, увага школьнікаў засяроджвацца на складаных момантах, каб потым у дзяцей не ўзнікала цяжкасцей пры выканні пэўнага задання.

Для больш эфектыўнага тлумачэння расстаноўкі знакаў прыпынку пры параўнальных зваротах, настаўнік можа прапанаваць дзецям скласці схему, якая выглядае наступным чынам: 

	Знакі прыпынку – ПАРАЎНАЛЬНЫ ЗВАРОТ – Сінтаксічная роля

                                              ↓ 
                                 Словы або спалучэнні слоў, 

                               якія шляхам параўнання раскрываюць

 і ўдакладняюць змест іншых слоў у сказе.

                                              ↓
                                       Злучнікі:

                          як, што, чым, бы, нібы , як бы, быццам…




Мал. 4

Расстаноўка знакаў прыпынку пры параўнальных зваротах

Дзеці дапаўняюць схему новымі звесткамі, якія яны атрымаюць, прачытаўшы параграф падручніка.

Спачатку неабходна высветліць сінтаксічную ролю, якую выконвае параўнальны зварот у сказе. Ён можа выконваць:

а) функцыю акалічнасці, калі адносіцца да выказніка:

Упалі першыя буйныя кроплі дажджу і, нібыта крупінкі жывога срэбра, задрыжалі і пакаціліся па дарожным пыле; 

б) функцыю азначэння:

Пастаяў я на двары, падумаў, паслухаў ваколіцу, насцярожліва-чуйную, нібы прытаптаная трава, і нечакана павесялеў ад думкі сабрацца схадзіць у лес па грыбы (параўнальны зварот тут канкрэтызуе прымету прадмета);

в) функцыю выказніка:

Вочы – нібы дзве чарэшні ў дождж.
Наступны этап ‑ расстаноўка знакаў прыпынку.

Параўнальныя звароты, калі яны маюць толькі параўнальнае значэнне, на пісьме выдзяляюцца коскамі: Начамі, што яблыкі, падаюць зоры (П. Броўка). Як чорны парасон, вісела цемра над зямлёй (М. Калачынскі). Поле, нібыта падковай, акружана лесам (І. Навуменка).
Настаўнік патлумачыць дзецям, што знакі прыпынку пры параўнальных зваротах са злучнікам  як падпарадкоўваюцца асобым правілам:

Параўнальны зварот  са злучнікам як на пісьме выдзяляецца коскамі, калі:

1) злучнік як адносіцца да ўказальных слоў так (гэтак), такі (гэтакі), той (тая) і інш.: І дзе на свеце ёсць такая, як Нёман, рэчанька другая (Я. Колас);

2) перад злучнікам як у спалучэнні не хто іншы, як; не што іншае, як; як правіла; як заўсёды; як ніколі і інш.: Дзень сёння выдаўся гарачы, як ніколі (Б. Сачанка). Прычынай пажару з’яўляецца не што іншае, як гульня дзяцей з запалкамі (Газета "Звязда").

Параўнальныя звароты са злучнікам як і іншымі злучнікамі не выдзяляюцца коскамі, калі:

1) з’яўляюцца ўстойлівымі фразелагічнымі выразамі (біцца як рыба аб лёд; як гром з яснага неба; зняло як рукой; як без рук і інш.): Васька сядзеў як на іголках (М. Лынькоў). Ішлі мы дадому як мыла з’еўшы (П. Місько);

2) цесна звязаны з паясняемым словам: Дарога доўгая як памяць (М. Калачынскі);
3) уваходзяць у склад выказніка: Маладзіца як брусніца (Народнае). Шчокі быццам расквечаны макам (П. Броўка);
4) злучнік як мае значэнне ‘ў якасці’: Гэтая кніга выдадзена як дапожнік для старшакласнікаў;
5) словы як, нібы, быццам і інш. выконваюць ролю часціц з рознымі эмацыянальна-экспрэсіўнымі адценнямі: Нібы ў сне стаіць лес (Х. Лялько);

6) абедзве часткі выражаюцца аднолькавымі словамі: Зямля як зямля. Чалавек як чалавек.

Заўвага! У спалучэннях больш як (не больш як), менш як (не менш як), бліжэй як (не бліжэй як), далей як (не далей як), усё роўна як і інш., якія выражаюць абмежаванне ў часе, прасторы, колькасці, коска перад злучнікам як не ставіцца: Абоз расцягнуўся больш як на вярсту (Я. Колас). Не менш як дзве гадзіны працягваўся сход (Газета "Звязда"). Калі ж такія спалучэнні змяшчаюць супастаўляльнае значэнне, то коска ставіцца перад злучнікам як: Людзей у лесе было больш, як грыбоў (Я. Колас).

Пасля тлумачэння правіла вучні могуць скласці табліцу (табл. 1), праілюстраваўшы яе ўласнымі прыкладамі.
Табліца 1

Правілы правапісу параўнальных зваротаў

Коска не ставіцца:

	Правіла
	Прыклады

	1. Параўнальны зварот уваходзіць у склад выказніка
	Вочы нібы васількі

	2. Параўнальны зварот з’яўляецца фразеалагізмам
	Іван заснуў як пшаніцу прадаўшы

	3. Параўнальныя звароты ўваходзяць ў сказ пры дапамозе спалучэнняў больш як, менш як, усё роўна як
	Менш чым праз хвіліну Несцяровіч вярнуўся ў хату

	4. Перад параўнальным зваротам стаяць часціцы: зусім не, амаль
	Сонца прыгравала зусім як летам


Для праверкі разумення вучнямі матэрыялу можна прапанаваць выбарачны дыктант. Настаўнік дыктуе сказы, якія трэба размеркаваць пад той ці іншы пункт правіла табліцы. Зроблены выбар трэба пракаменціраваць.

Пах травы быў не такі, як у сярэдзіне лета.  Дзядзька спаў як пшаніцу прадаўшы. Нібы подых ночы, даносіліся шолахі з блізкага бору. Разгалістыя сосны, быццам зялёныя шатры, раскінуліся на пясчаным узгорку. Імклівая рака раптам нібы спынілася. Выхаваныя людзі шчырыя і баяцца хлусні, як агню. Зоры на ўсходняй старане неба не былі ўжо такія, як раней.

Цікавым для вучняў будзе і такое заданне:

Дапішыце параўнальныя звароты, выкарыстоўваючы патрэбныя злучнікі. Пастаўце знакі прыпынку.

1) Вада ў рацэ празрыстая … 2) Зара на ўсходзе запалала … 3) Восенню было цёпла … 4) Раса на траве блішчыць … 5) Вочы гараць … 6) Голас звініць так … 7) Моцна скаваў мароз голую зямлю, зрабіў яе цвёрдай …

Дыктант як від практыкавання павінен заняць сваё належнае месца на ўроках па вывучэнні расстаноўкі знакаў прыпынку пры параўнальных зваротах у сваіх шматлікіх разнавіднасцях, а не толькі як кантрольны [Яленскі 2007, с. 354]. Пры гэтым матэрыялам для навучальных дыктантаў рознага віду павінен стаць тэкст.

Карыснымі і шырока ўжывальнымі з’яўляюцца практыкаванні на складанне сказаў і тэкстаў па карціне, малюнку; пісьмо па памяці і інш [Яленскі 2007, с. 329].
На ўроках па выпрацоўцы пунктуацыйных уменняў выкарыстоўваюцца і разнастайныя практыкаванні па развіцці звязнага маўлення: практыкаванні-пераказы і практыкаванні-сачыненні. Аўтары падручніка прапануюць напісаць сачыненне-мініяцюру на тэму, якая хвалюе вучняў, выкарыстоўваючы параўнанні і параўнальныя звароты. Дадзены від творчай працы дапаможа школьнікам ужыць пэўную сінтаксічную канструкцыю, растлумачыць знакі прыпынку ў пэўных сказах.

Галоўнае на ўроках выпрацоўкі пунктуацыйных уменняў – папярэдзіць пунктуацыйныя памылкі ці своечасова працаваць над іх ліквідацыяй. Дасягнуць гэтага можна пры сістэматычным сінтаксічным і пунктуацыйным аналізе, працай над выразным чытаннем, інтанаваннем сказаў. 

